http://paperekoa.berria.info/papera_inprimatu.php?htmla=BERRIA&urtea=y2010&hilabetea=m01&eguna=d20100112&orria=p00005008
2010-01-12






429 hitz

Apaiz gipuzkoarrena

Pello Apezetxea - Apaiza

Oihartzun handia izan du, Gipuzkoako apaiz talde batek, apezpiku berriaren izendapena dela-eta, argitara eman duen idazkiak. Talde horren ustez, izendatutakoa ez da gizon egokia, gaineratu dioten ardurari behar bezala erantzuteko. Gainera, ez dute egokitzat jo Munilla jauna eliztarren parte-hartzerik gabe hautatu izana, Vatikanoko II. Kontzilioak eliza Jainkoaren Herri zela nabarmendu eta hainbertze urtera. Hori publikoki errateak bazterrak astindu ditu. Zergatik?

Gauza bat, behinik behin, erakusten du horrek. Eliztar hainbatek, kargudunetatik hasita, ez duela Kontzilioa bere egin; Elizaren funtzionamendua, hierarkiari dagokionez gutxienez, bertikala dela, ez senideen arteko elkarteari dagokiona, Jesusen erakutsiaren arabera. Eta bertikaltasun hori ez onartzeari ez obeditzea deitzen diote. Hau da, obeditzeak isilik egotea erran nahi du, eliztar horien iduriz. «Zuen artean ez deitu inori jauna, denok senideak zarete». Hau ebanjelioko errana baldin bada, ez da erraza obeditze horren ulertzea. Izan ere, nork pentsatzen du familia bateko senideek ezin dutela, denek, pentsatzen eta sentitzen dutena elkarri agertu?

Dena den, Vatikanoko Kontzilioa baino lehenago, herritarren parte-hartzea aspalditik ezaguna izan zen kristauen artean. «Ez da apezpiku izendatu behar inor, kristauen iduria galdetu gabe». Duela 15 mendeko testua da. Ez zen beti horrela egiten izanen, segur aski, eta ondotik ere ez da horrela egin hainbat mendez. Baina horrek erran nahi du aspaldiko kristauen artean egokitzat jotzen zela apezpikua hautatzean parte hartzea, eta ez dela inolako aldrebeskeriatzat jotzen ahal. Alderantziz baizik, errespetu osoz hartzekoa dela gai horri buruz kristauek, laiko nahiz apaiz izan, pentsatzen dutena. Nondik, orduan, elizako goi kargudunen oldartzea, apaiz gipuzkoarren aurka? Nondik, apaizenganako zigor ondorioak izanen direlako beldurra, hainbatek diotenen arabera? Zoritxarrez, denok gara jakitun horrelakoak gertatzen direla, bai gizarte zibilean, bai elizan. Nola ahantziko dugu orain bertan Joxe Arregiri inposatutako isiltzea?

Adierazpen askatasuna, jendeak pentsatzen duena adieraztea, funtsezko eskubideen zerrendan sartua da, eta munduko agintari gehienek sinatua. Izan ere, libertate hori ez dagokio kristau elkarteari Jesusen jarraitzaile delako soilik. Libre eta erantzule izatea pertsonari dagokion gauza da, jende helduaren berezko alderdia. Eta hainbatetan aipatzen den eliz komunioak ez du ukatzen edo baztertzen ahal askatasun hori. Denei zor zaien eskubide hori errespetatzearen gainean eraiki beharko da Jesusen berri ona adierazteko eginkizuna. Bertzela, nire ustez, behintzat, arriskua izaten ahal baita, Jesusen berri on izenekoa jende batzuen komenentzia bihurtzea. Ebanjelioan kontatzen zaigun Kanako ezteietakoa gogoratuz, kontrakoa gertatzeko arriskua: ardoa ur bihurtzekoa.

Egiaz, ezustekoa izan da niretzat gipuzkoarren jokaera. Azken urteetako Euskal Herriaren historian, elizak ere bere aztarna utzi du, baina ez beti egokia, bere jarrerak ere ezberdinak izan baitira. Eta ezegoki horietako bat, eliztar gehienen isiltasuna. Gaur den egunean bezala. Gure elizbarrutietara begiratu bertzerik ez. Horregatik bilakatu da, beharbada, hain oihartzun handiko gipuzkoarren mintzatzea.

